
Aqqalu C. Jerimiassen UKA 2026/250-1 

Atassut 29. September 2026 

 

Kalaallit Nunaanni najugallit ullumikkut aammalu siunissami aatsitassarsiorfinni sulilernissaat 

anguniarlugu piginnaanngorsaanissamut tigussaasumik pilersaarusiortoqarnissaanik 

suliaqartoqarnissaanut Naalakkersuisut peqquneqarnissaannik Inatsisartut aalajangiiffigisassaattut 

siunnersuut. Pilersaarusiaq tigussaasumik ilinniarnerup ingerlarnganik, allagartanik pissarsiffiusunik 

pikkorissarnernik, ilinniaqqinnissamut neqeroorutinik aammalu Naalakkersuisut, kommunit, Majoriaq, 

inuussutissarsiornermik ilinniarfiit attumaasutillit kiisalu aatsitassarsiortut akornanni suleqatigiinermut 

ilusissamik ilaatigut tikkuussissaaq. Pilersaarusiaq Inatsisartunut UPA 2027 nallertinnagu 

agguaanneqassaaq.  

(Inatsiartunut Ilaasortaq Hans-Erik Enoksen, Demokraatit) 

Aatsitassarsiorneq ukiorpassuanngortuni tassaajuartaraluarpoq eqqartorneqartartoq 

malunnaatilimminngooq inuiaqatigiittut iluaqutigisassarput aningaasarsiornikkut, taamaattoqarnerpami 

maanna? 

Atassummiit tamanna ulloq manna tikillugu suli takujuminaatsipparput, ilimaginngilarpullu imaaliinnarluni 

maanna ingerlasut eqqarsaatigalugit siunissaq qaninneq allanngugaartoqarumaartoq. 

Sulisoqarnikkut inerisaaqqissagaanni allatut inuiaqatigiit aningaasarsiornerannut toqqaannarnerumik 

malunniutilimmik, suliffeqarfiit aatsitassarsiornermik ingerlataqartut aningaasaliinerusariaqarneranik 

kinguneqartariaqarpoq, aningaasat ilinniarfeqarfinnut imaluunniit nunaqqatitsinnut aatsitassarsiorfimmi 

sulisinnaanissaminnik soqutiginnittunut piginnaanngorsaaqqiinermut siunertaqartunik. 

Aatsitassarsiorfiimmi maanna ingerlasut, assersuutigissagaanni Nalunaq, ukiorpassuarni 

matungaluartarlunilu ingerlasoq, guultinik qalluinermini qallukkat annertussusaat eqqarsaatigissagaanni, 

illuanillu kommune Kujallermut tunniuttagai, nunattalumi karsianut, tassani takussutissaq soorluuna 

annertunerpaarsuunngitsoq. 

Inersimasut ilinniarsimanngikkaluarlutik sulisartutut inuussutissarsiuteqartuusut eqqarsaatigissagaanni, 

isuma soqutiginartuusinnaavoq ineriartortitseqqinnissamik siunertaqarluni Majoriap siunertaa 

atorluguarlugu sulisartukkormiut ulimaannagaajunnaarlugit suliaannut, aatsitassarsiorfinni allaniluunniit 

qilleriffiusuni sulisinnaanissaannut sulianut nalinginnaanerusutut taaneqarsinnaasunut 

allangartaqalersissinnaalernissaanut.  

Tassami uani siunnersuuteqartup oqariartuutigisaa eqqarsaatigissagaanni, kikkut tamarmik PhD-mut 

allagartaqalernissai aatsitassarsiornerup iluani pinngilai, imalunniit inatsisinik allaniik 

ilisimasaqarneruniartarnissaannik. 

Taamaattumik siunertaq Atassummiit paasilluarsinnaavarput, assaat sulisinnaasut qanoq siunissami 

atorluarneqarnerusinnaaneri pikkorissarsimanermut allagartat nutartertuarnerisigut, taamatuttaarlu 

pikkorissarnerit qaffasinnerusut ataavartumik neqeroorutigisinnaanerisa inerisartuarneratigut. 

Siunissami inuiaqatigiittut imminut nammineq napatittuussalluta sinnatoqassagutta avataanit suliartortut 

kisiisa tikkuartorunnaarlugit, suliffissanillu annertuallaamik inagiineraannarunnaarlugit nammineq 

iliuuseqarsinnaanerput inuiaqatigiittut takutittariaqarparput. 

Ajornaqaarmi kaasarfigut kaallugit tupamik kimmiaalerluta suna tamaat akitsoriartorneraataa sulisut avaaniit 

tikerartut ajoriutaa tarfiniinnarsinnaanngilagut, oqalunniannguaasaarniarluta namminiivilittariaqarluta. 

Inuummi imminut napatittup nuna nammineertoq pilersissavaa. 

Siunertaq pilersaarusiortoqarnissaanik tapersernartillutigu, sulilu pitsaanerusumik suliarineqarsinnaanissaa 

Naalakkersuisunit neriuutigalugu ilusaatut isikkoqartillugu toqqaannaq ataatsimiitsitaliamut 

innersuutinngikkaluarlugu taperserparput.  

 


